
Útdráttur 

Í vestrænni menningu er mikil áhersla lögð á mikilvægi útlits og heilbrigði.  Öfgakenndar 

útlitskröfur hafa aukist til muna undanfarin ár og hafa áhrif á upplifun einstaklings af sjálfum 

sér og sýn hans á aðra. Fjölmiðlar og þá sérstaklega myndmiðlar eru áhrifamikill og 

alltumlykjandi mótunarvaldur en til að komast hjá útilokun þarf einstaklingur að falla inn í 

það form sem samfélagið hefur sniðið. Unglingar eru oft áhrifagjarnir og ógagnrýnir á 

utanaðkomandi hugmyndir og eru vonir og væntingar margra þeirra bundnar við ímynd 

„fullkomins“ líkama. Áhrif útlitshugmynda á mótun sjálfsmyndar unglinga verður skoðuð en 

sérstök áhersla verður lögð á upplifun unglinga með sýnilega skertan líkama á viðmóti 

samfélagsins og áhrif á sjálfsskilning þeirra. Umræða um fötlun í vestrænum samfélögum 

hefur gjarnan verið neikvæð en neikvæðar birtingarmyndir fötlunar má meðal annars sjá í 

dægurmenningunni þar sem staðalímyndir ýta undir fordóma í garð fatlaðs fólks. 

Inngangur  

Mannfræðilegt sjónarhorn veitir innsýn í hvernig einstaklingurinn skynjar líkama sinn í 

gegnum menningarlega mótaða líkamsímynd og hvernig sú ímynd mótar að sama skapi 

hvernig við sjáum og upplifum heiminn í kringum okkur. Við upplifum ekki bara okkur sjálf í 

gegnum efnislega hluti heldur erum við einnig félagslegir speglar fyrir hvert annað og lærum 

af viðbrögðum annarra hver við erum, bæði útlitslega og sem manneskjur (Sault, 1994: 1). Í 

vestrænum samfélögum hefur útlitið mikið vægi og líkaminn gegnir stóru hlutverki í 

sjálfsmynd einstaklinga. Það að líkaminn gegni svo stóru hlutverki þegar að kemur að mótun 

sjálfsmyndar gerir hann að tilfinningaþrungnu umræðuefni innan samfélagsins. Fjölmiðlar eru 

ötulir við brýna fyrir fólki að halda líkamanum heilbrigðum, unglegum og snyrtilegum.  Með 

því móti erum við minnt á að ástand líkamans sé grundvöllur sjálfsmyndar manna (Sault, 

1994: 2). Fólk sem uppfyllir ekki kröfur samfélagsins til útlits og ástands líkamans er gjarnan 

dæmt fyrir skort á sjálfsaga og þá ekki einungis út frá útliti. Kona í yfirþyngd er ekki bara of 

feit, heldur er hún líka talin vera stjórnlaus, hömlulaus og jafnvel siðlaus (Sault, 1994: 8). 

Á öðrum áratug tuttugustu og fyrstu aldarinnar er fegurðarstöðlum og kröfum um 

óraunhæft útlit haldið hátt á lofti í fjölmiðlum og almennri samfélagsumræðu. Einkum eru 

myndmiðlar  áhrifamikill mótunarvaldur. Margir eyða miklum tíma í líkamsmótun og 

vöðvafíkn og átröskun eru sjúkdómar sem hafa áhrif á líf margra.  Þegar rætt er um 

líkamsímynd er átt við hvernig við skynjum eigin líkama en með útlitsdýrkun er átt við þegar 

að útlitið fer að skipta óeðlilega miklu máli í lífi manna.  

Í ritgerðinni er fjallað um hvernig líkamsímynd vestrænna samfélaga hefur orðið 

altumlykjandi í nútíma vestrænni menningu og þau áhrif sem sú þróun hefur á einstaklinginn. 

Ég mun beina sjónum mínum að mótun sjálfsmyndar hjá unglingum með sérstakri áherslu á 

unglinga með sýnilega líkamlega skerðingu. Líkami sem að víkur frá norminu  til dæmis 

vegna offitu eða sýnilegar skerðingar er áberandi frávik frá staðalímynd hins „fullkomna 

líkama“ eins og hann birtist í samfélagsumræðu og fjölmiðlum. Viðfangsefni ritgerðar er að 

skoða hverjar hugmyndir samfélagsins um ,,rétt útlit” líkama eru og hvernig þær hafa áhrif á 

líkamsvitund unglinga. Maðurinn er félagsvera sem bæði mótast af samfélaginu og tekst á við 

það og líkami sýnilegra skerðinga er sérstaklega útsettur fyrir dæmandi augnaráði 

samfélagsins. Áherslan á unglingsárin skýrist af því að á þeim árum verða róttækar breytingar 

á sjálfsmyndinni í kjölfar þess að einstaklingurinn gengur í gegnum miklar líkamlegar og 

sálrænar breytingar. Á þeim tíma er hann jafnframt viðkvæmastur fyrir samfélagslegri pressu 

og áliti annarra (Nichter og Vuckovic, 1994: 116).  

Ritgerðin skiptist í fjóra hluta. Í fyrsta hluta verður fjallað um sjálfsmynd og mótun 

sjálfskilnings einstaklings í samhengi við kynímynd, kynverund og líkamann. 

Í öðrum hluta ritgerðarinnar eru vestrænar líkamsímyndir skoðaðar og altumlykjandi 

áhrif þeirra í menningunni. Sérstök áhersla verður lögð á að skoða áhrif myndmiðla sem 

fyrirmynda og þá óraunhæfu útlitsstaðla sem þar eru dregnir upp. 

Í þriðja hluta ritgerðarinnar verður litið til tveggja ólíkra sjónarhorna á fötlun. Annars 

vegar verður dregið fram læknisfræðilega sjónarhornið sem lítur á fötlun sem galla og sem 

andstæðu þess sem er talið „eðlilegt“ og „heilbrigt“ en tekur ekki tillit til áhrifa umhverfis eða 

aðstæðna. Hins vegar er um að ræða félagslega sjónarhornið sem kom fram sem gagnrýni á 

læknisfræðilega sjónarhornið en það leggur áherslu á þær hindranir sem er að finna í 

umhverfinu og virka fatlandi fyrir einstaklinginn. Í því samhengi verður litið til fötlunar í 

dægurmenningunni og þeirra staðalímynda sem hún hefur skapað þar sem fatlað fólk sem 

fellur ekki að norminu er dæmt „óeðlilegt“. Í framhaldi af því verður síðan sjálfsskilningur 

fatlaðs fólks innan vestrænnar menningar skoðaður. 

Fjórði hluti ritgerðarinnar beinist að unglingum, bæði ófötluðum og fötluðum en þar 

verður fjallað um líkamsvitund og sjálfsmynd með hliðsjón af staðalímyndum um hinn 

„fullkomna líkama“. Rætt verður um upplifun fatlaðra unglinga af svokallaðri 

unglingamenningu og möguleikar þeirra á þátttöku skoðaðir og áhrif þess metin á sjálfsmynd 

og sjálfsskilning þeirra. Í því samhengi verður vikið aftur að kynímyndum og kynverund en í 

þetta skiptið í ljósi upplifunar einstaklings með sýnilega skerðingu. 

Markmið ritgerðarinnar er því að skoða áhrif umhverfisins á einstaklinginn, nánar 

tiltekið áhrif alltumlykjandi líkamsímynda vestrænnar menningar á sjálfsskilning hans. 

Áherslan er á sjálfsmótun unglinga, með sérstakri áherslu á fatlaða unglinga og þátttöku þeirra 

í unglingamenningu. 

1   Sjálfsmynd, kynímynd og kynverund 

Við upplifum annað fólk í gegnum skilningarvitin; það sem við sjáum, heyrum eða finnum er 

brúin milli einstaklinga án þess að það sem við sjáum geri okkur þó kleift að skilja 

manneskjuna eða skilgreina hana (Simmel, 2004: 1). Þegar við sjáum manneskju í fyrsta 

skipti, er líklegt að við tökum fyrst eftir útliti hennar og gerum okkur hugmyndir útfrá því, 

það má kalla „sýnilega sjálfsmynd“ einstaklingsins. Við áttum okkur ekki á „raunverulegri 

sjálfsmynd“ einstaklings fyrr en við höfum gefið okkur tíma í að kynnast manneskjunni á 

bakvið útlitið. Það er oft mikill munur milli sýnilegrar og raunverulegrar sjálfsmyndar en 

hugmyndir byggðar á staðalímyndum ráða gjarnan för (Goffman, 2004: 116-117). Misræmi 

milli sýnilegrar og raunverulegrar sjálfsmyndar, sérstaklega ef misræmið er sýnilegt, getur 

skemmt fyrir félagslegri sjálfsmynd fólks (Goffman, 2004: 127). 

Sjálfsmynd er mikilvægt hugtak innan félagsvísinda og snýst um hvernig einstaklingur 

skilgreinir sjálfan sig og er skilgreindur innan samfélagsins (Barron, 2005: 164). Sjálfsmynd 

felst í ýmsum þáttum eiginleika og einkenna sem fólk hefur annaðhvort fæðst með, tileinkað 

sér eða öðlast á annan hátt, þar með talið aldur, kynþátt, kynferði og kyn og þá menningarlega 

mótuðu merkingu sem fylgir þeim þáttum (Manderson, 2011: 24). Það felst ákveðið verk í því  

að móta eigin sjálfsmynd en meðal þess sem hefur áhrif á hana er líkaminn, klæðaburður, 

búseta, áhugamál, atvinna og persónulegt líf (Manderson, 2011: 67). Sjálfsmyndin er stöðugt 

að breytast eftir því sem líf einstaklinga breytist. Hugtakið sjálfsmynd kemur gjarnan fyrir í 

daglegu lífi, oft í merkingunni sjálfsmyndarkreppa eða skortur á sjálfsmynd (e. identity crisis) 

og er þá átt við leitina að sjálfsmyndinni – hver erum við (Barron, 2005: 164). Barron (2005) 

fjallar um það hvernig ein leið til að lofa einstaklinginn er að hvetja hann til að vera hann 

sjálfur, að reyna að vera einhver annar en maður sjálfur er álitið neikvætt og er talið vera 

ónáttúruleg hegðun (bls. 166).  

Sjálfsmynd er mótuð í gegnum vald sem birtist í tengslum á milli og innan félagslegra 

hópa. Vald í þeirri merkingu er gagnvirkt ferli í félagslegum samskiptum (Barron, 2005: 167). 

Póstmódernískir fræðimenn leggja áherslu á að einstaklingurinn geti valið úr miklum fjölda 

sjálfsmynda og leiða til að lifa lífinu en það sem dregur úr vægi hugmynda þeirra er að „val“ á 

sjálfsmynd er að miklu leyti félagslega mótað. Einstaklingur lærir að þekkja sjálfan sig útfrá 

viðhorfum annarra en stundum kemur það fyrir að sjálfsmynd er þrengt upp á hópa eða 

einstaklinga af samfélaginu. Slík sjálfsmynd er gjarnan byggð á staðalímyndum en getur engu 

að síður haft mikil áhrif á félagslegt líf einstaklings. Einstaklingurinn þarf þó ekki að sitja 

aðgerðalaus hjá og gangast við sjálfsmyndinni sem þröngvað var upp á hann, heldur getur 

hann mótmælt og leitað eftir breytingu á sinni stöðu (Barron, 2005: 168). Mótun sjálfsmyndar 

er því flókið fyrirbæri þar sem partur af ferlinu getur falist í því að mótmæla fyrirfram 

ákveðnum staðalímyndum sem samfélagið hefur komið upp (Barron, 2005: 173). 

Einstaklingurinn skilgreinir sig meðal annars út frá ríkjandi hugmyndum innan 

samfélagsins en kynímynd vísar til slíkra hugmynda. Kynímyndir eru tengdar þeim 

staðalímyndum sem að við höfum um kynin, bæði varðandi útlit og hegðun. Kynímyndir má 

sjá víðsvegar í fjölmiðlum – í auglýsingum, dagblöðum, tímaritum og sjónvarpi, þar eru 

kynjahlutverkin sett á svið, sýnd og staðfest en þessir miðlar hjálpa til við að skapa og 

viðhalda kynímyndum samfélagsins (Þorgerður Þorvaldsdóttir, 2002: 1). Eða eins og Simon 

de Beauvoir komst að orði, „Einstaklingur fæðist ekki sem kona heldur verður það“ (Lock og 

Farquhar, 2007: 383). Líkaminn er aldrei bara „náttúrulegur“ heldur er hann skapaður í 

gegnum félags- og menningarlegar hugmyndir sem móta (eða reyna að móta hann) eftir 

ákveðinni ímynd (Blaikie, Hepworth o.fl. 2004: 1). Kynímyndir innan samfélagsins setja 

mark sitt á sjálfsmynd vegna þess að oft leggja einstaklingar sig fram við að uppfylla þær. 

Þær kynímyndir sem sjá má í samfélaginu í dag eru meðal annars hin fallega og 

kynþokkafulla ofurkona sem fer létt með bæði heimilis- og fjölskyldulíf samhliða því að vera 

framgangsrík í atvinnulífinu. Ímynd kyntáknsins er kona sem fer létt með að draga á tálar og 

er andstæða ímyndarinnar um hina elskandi og umhyggjusömu móður. Karlímyndirnar snúast 

frekar um veiðimanninn, ofurtöffarann eða jakkafataklædda manninn sem er bæði valdamikill 

og vel stæður. Ný karlímynd sem einnig nýtur vinsælda innan vestrænna samfélaga er ímynd 

hins ábyrga föður og fjölskyldumanns. Þessar kynímyndir eru hluti af menningu okkar og 

daglegu umhverfi, þær eru allstaðar og sýnilegar og fyrir vikið er erfitt að hafna þeim eða 

snúa við þeim baki (Þorgerður Þorvaldsdóttir, 2002: 1). Það er þó mikilvægt að geta gagnrýnt 

kynímyndir og þá merkingu sem er tengd þeim. Oft eru þessar ímyndir öfgafullar, óraunsæjar 

og yfirborðskenndar sem getur leitt til þess að einstaklingurinn fær minnimáttarkennd 

gagnvart kynhlutverki sínu (Harris, 2004: 21). Fjölmiðlar eiga það einnig til að vera 

íhaldssamir og halda gömlum, oft fordómfullum hugmyndum um kynin á lofti (Connell, 

2004: 228). Með kynverund er átt við kynhneigð, kynvitund og tilfinninga einstaklings.  

Kynverund mótast út frá ýmsum þáttum, svo sem siðferði, menningu, trú, líffræði og 

sálrænum og félagslegum þáttum. Kynverund getur haft mikil áhrif á einstakling bæði 

andlega og líkamlega (María Jónsdóttir, 2010: 12).  

Við kynþroskaaldur byrjar einstaklingurinn að uppgötva sig sem kynveru, en tjáning 

kynferðislegra tilfinninga er einn aðalþátturinn í mótun sjálfsmyndar. Einstaklingurinn lærir 

að lifa við flókið tilfinninganet drauma, langana og hafnana. En til að einstaklingurinn geti 

upplifað sig sem aðlaðandi og kynþokkafulla manneskju verður hann að gæta að 

framsetningunni á sjálfinu (Eiríkur K. Ólafsson, 2010: 24, Featherstone, 2004: 54).  

Í dag má sjá nýtt viðhorf gagnvart kynverund og kynímynd um leið og fjarlægð milli 

hins persónulega og þess opinbera er minni en áður (Brumberg, 1997: 136-137). Til að 

samfélög hafi möguleika á að vera kynferðislega heilbrigð þarf alhliða kynfræðslu, það er að 

segja að hún leggi grunn að þekkingu, viðhorfum, færni og gildismati varðandi kynlíf. 

Markmið kynfræðslu er að styrkja sjálfsmynd einstaklings og veita honum þekkingu til að 

hann geti tekist á við ýmis atvik tengd kynferðislegum samskiptum. Lögð er áhersla á að 

einstaklingurinn geti þroskast sem kynvera, áttað sig á sínum eigin gildum og geti deilt þeim 

með öðrum (Sóley S. Bender, 2004: 55). 

Líkaminn og geta hans er hluti af sjálfsmynd nútímamanneskju í vestrænu samfélagi. 

Jafnframt er líkaminn  ,,einstaklingsverkefni” sem nauðsynlegt er að vinna í og bæta en 

úrbætur snúast að mestu leyti um heilsu og útlit (Liimakka, 2013: 1) Gott útlit er orðið að 

grundvallarþörf fyrir marga vegna þess að fólk sem að lítur vel út finnur fyrir jákvæðara 

viðmóti annarra (Featherstone, 2004: 258). Það þýðir með öðrum orðum að fólk er dæmt út 

frá sýnilegri sjálfsmynd. Efnislegir hlutir sem tengjast líkama geta líka haft áhrif á sýnilega 

sjálfsmynd einstaklinga. Klæðaburður er ein leið tjáningar, en í gegnum klæðnað getur 

einstaklingurinn miðlað sjálfsmynd sinni til umhverfisins (Brumberg, 1997: 128). Farði er 

önnur leið til að miðla sjálfsmynd, algengt er að konur í vestrænum samfélögum noti farða 

daglega og  ,,ákalli” þannig eigin sjálfsmynd. Margar konur tala jafnvel um að þeim líði ekki 

eins og þeim sjálfum án farða (Beausoleil, 1994: 51).   

2 Vestrænar líkamsímyndir 

Notkun hugtaksins líkamsímynd varð almennt í umræðu á fyrri hluta tuttugustu aldar fyrir 

tilstilli taugasérfræðinga, skurðlækna og sálgreina. Sálfræðingurinn Fisher, skilgreindi 

líkamsímynd sem upplifun fólks af eigin líkama útfrá viðhorfum samfélagsins, eigin 

tilfinningum og draumórum. Aðrir sérfræðingar töldu að það væri alhliða tilhneiging hjá 

mönnum að hafa síbreytilega líkamsímynd (Sault, 1994: 16). Paul Ferdinand Schilder fjallaði 

mikið um líkamsímynd og lagði áherslu á að líkamsímyndin væri gagnvirk og sífellt að taka 

breytingum vegna þess hversu náið samband er milli eigin líkamsímyndar og annarra. Þannig 

getum við samsamað okkar við aðra einstaklinga á sama tíma og við getum aðgreint okkur frá 

þeim. Við getum orðið fyrir áhrifum frá öðrum og við getum haft áhrif á aðra – við erum 

stöðugt að endurskoða eigin sjálfsmynd. Mannfræðin varpar ljósi á hvernig við eigum í 

samskiptum við aðra og hvernig við breytumst í gegnum menningarlega skilgreint samhengi 

félagslegra samskipta (Sault, 1994: 17-18). Líkaminn miðlar menningunni eða eins og 

mannfræðingurinn Mary Douglas ályktaði, þá er líkaminn öflug táknræn mynd (Bordo, 2004: 

237). Ástand líkamans gegnir lykilhlutverki þegar við skilgreinum okkur félagslega – ekki 

bara þegar kemur að hlutverki innan samfélagsins, heldur líka þegar að við fjöllum um hvað 

sé eðlilegt og óeðlilegt, hvort við séum samþykkt eða útilokuð af öðrum og hvort við höfum 

yfir valdi að ráða eða ekki (Crawford, 2004: 275). „Eðlilegur“ líkami er tengdur við heilbrigði 

en heilbrigði er orðið sjálfstætt verkefni einstaklingsins sem er markaðsett sem umhyggja fyrir 

eigin líkama. Heilsa og útlit hafa öðlast stöðu siðferðilegrar dyggðar sem sýnir að 

einstaklingnum þyki vænt um sjálfan sig og sé umhugað um hvernig hann birtist öðrum. 

Líkami sem lítur út fyrir að vera heilbrigður  bætir stöðu einstaklingsins innan samfélagsins á 

meðan líkami sem víkur frá menningarlegri rétthugsun, þjáist til dæmis af offitu, mætir 

félagslegum viðurlögum eins og fordómum og mismunun (Liimakka, 2013: 1-2).  

Þegar kröfur samfélagsins gagnvart einstaklingnum varðandi útlit og líkamsímynd fara 

að aukast fer einstaklingurinn ósjálfrátt að ætlast til meira af sjálfum sér. Öfgakenndar 

áhyggjur tengdar líkamanum eru þekktar í vestrænum samfélögum á tuttugustu öld (Blaikie, 

Hepworth o.fl., 2004: 7). Í daglegum samskiptum fólks, augliti til auglitis, skiptir framkoma, 

útlit og hæfileikinn til að vekja hrifningu hins aðilans miklu máli. Með öðrum orðum hinn 

agaði líkami innan félagslegs rýmis. Líkaminn er metinn út frá fagurfræðilegu sjónarhorni þar 

sem stjórnun og útlit líkamans skiptir mestu máli (Featherstone, 2004: 245). Innan 

neyslumenningarinnar er líkaminn  uppspretta ánægju en draumalíkaminn snýst um æsku, 

heilsu, líkamsbyggingu og fegurð. Líkaminn er talinn meira virði ef hann nær  stöðlum 

„fullkomnunar“ og því er talið æskilegt að leggja sig fram og viðhalda réttu líkamsviðmiði 

(Featherstone, 2004: 250). 

Mike Featherstone (2004) segir í umfjöllun sinni um líkamann í neyslumenningunni að 

ýtt hafi verið undir þá hugmynd að grannir og heilbrigðir einstaklingar njóti lífsins í meira 

mæli og fái frekar félagslega viðurkenningu en hinir sem uppfylla ekki ,,líkamsskilyrði” 

samfélagsins. Það styrkir þá hugmynd að þeir sem falla ekki að líkamskröfum samfélagsins 

séu dæmdir og geti fyrir vikið ekki tekið þátt í lífinu af fullum krafti (bls. 256-257). Heilbrigði 

er tengt við jákvæða eiginleika eins og sjálfsstjórn, aga og viljastyrk en framangreindir 

eiginleikar ýta enn undir yfirburði einstaklings sem fellur að líkamskröfum samfélagsins 

(Crawford, 2004: 279-280). Í vestrænni menningu er heilsa gjarnan séð sem siðferðileg skylda 

á meðan að veikindi eru mistök einstaklingsins (Crawford, 2004: 283). Umræðan um 

líkamsmótun öðlast þannig enn meira vægi. Með því að segjast vera í megrun, svo dæmi sé 

tekið, sendir einstaklingur þau skilaboð að hann ætli að ná stjórn á umhverfi sínu (Nichter og 

Vuckovic, 1994: 123). Með því að tala um þyngdarmissi reynir fólk að sýna fram á að það sé 

ábyrgt og hafi áhyggjur af eigin útliti en slíkar umræður má gjarnan sjá hjá unglingsstúlkum. 

Að sýna óánægju með líkamann og ræða þörfina á að léttast getur verið leið til að bæta 

félagslega stöðu sína með aðgerðaáætlun sem stefnir að hinu fullkomna lífi (Nichter og 

Vuckovic,  1994: 126).   

2.1  Fjölmiðlar 

Einn áhrifamesti þáttur fjölmiðla er myndræna hliðin. Frá upphafi neyslumenningarinnar 

hefur myndiðnaðurinn verið einn helsti skapari líkamsímynda. Menning sem einkennist af 

orðum hefur tilhneigingu til að vera óáþreifanleg og óhlutbundin (e. abstract), þar er frekar 

horft á manneskjuna sem lífveru og líkaminn sjálfur öðlast minna vægi. Með tilkomu 

myndmiðla birtist hins vegar ný áhersla á útlit líkamans, klæðaburð og framkomu. 

Hollywood-myndir hjálpuðu til við að setja nýja staðla varðandi útlit og líkamlega 

framsetningu, áhorfendur sáu skýrt og greinilega mikilvægi þess að líta vel út (Featherstone, 

2004: 251-252). Mikilvægur áhrifavaldur stúlkna á eigin upplifun af sjálfum sér eru fjölmiðlar 

og þær fyrirmyndir sem að þær sjá þar en fjölmiðlar hafa vaxið mikið á tuttugustu öld sem 

áhrifamikið kerfi sem miðlar hugmyndum og upplýsingum. Fjölmiðlar stýra því hvaða 

líkamar birtast og í hvaða samhengi en ríkjandi ímynd vinsælda, velgengni og hamingju í 

myndmiðlum eru grannar konur (Nichter og Vuckovic, 1994: 122). Fjölmiðlar hafa þannig 

mikil og bein áhrif á samfélagið og einstaklinga (Barnes og Mercer, 2001: 522). Í gegnum 

fjölmiðla sjáum við auglýsingar sem snúast um fullkomnun og lækningu við ófullkomleika 

(Cheu, 2002: 198). Slíkar áherslur varðandi útlit og líkamsímynd hafa lengi verið til staðar og 

má sjá dæmi þess í bók Brumberg, The body project (1997). Rakin eru dæmi af ungum 

stúlkum „í blóma lífsins“ í auglýsingum sem tákn um loforð og væntingar og auglýsingarnar 

settar í samhengi við samfélagsumræðu um hið ákjósanlega. Ein auglýsinganna sem 

Brumberg fjallar um í bókinni sýnir mynd af glaðri, ungri og grannri konu með meðfylgjandi 

texta: „Hversu hamingjusöm getur þybbin stúlka verið?“ (mynd nr. 42). Menningarlega 

mótuð líkamsímynd samsamar grannan líkama við heilbrigði og heilsu en fjölmiðlar hafa þau 

áhrif að ímyndin verður allsráðandi (Liimakka, 2013: 1).  Fjölmiðlar sýna jafnframt líkamann 

sem stað misgjörða og möguleika (Manderson, 2011: 41). Auglýsingamarkaðurinn og 

sérfræðingar á sviðum heilsu og útlits framleiða stanslaust fleiri vörur, þekkingu og þjónustu 

til að hjálpa neytandanum að ná skilvirkari árangri varðandi líkamlega heilsu og útlit 

(Liimakka, 2013: 1). Hollywood kynnti hin nýju gildi neyslumenningar með því að skapa 

ímyndir af glæstum lífsstíl stjarnanna og dreifa þeim til áhorfenda á heimsvísu (Featherstone, 

2004: 251). Fjölmiðlar sjá um að koma réttum skilaboðum neyslumenningar til neytandans en 

skilaboðin eru á þá leið að hamingja fylgi líkamlegri fegurð (Nichter og Vuckovic, 1994: 

122). Einstaklingur verður meðvitaðri um eigið útlit þegar hann sér fegraðar myndir af 

mannslíkamanum í auglýsingum og öðrum myndmiðlum, samanburður virðist oft vera 

óumflýjanlegur og tilhugsunin kviknar um það hvernig væri hægt að líta út ef lögð væri 

nægileg vinna í það (Featherstone, 2004: 252). Featherstone (2004) fjallar um þau skilaboð 

sem einstaklingurinn móttekur í gegnum auglýsingar, greinar í tímaritum og í pistlum eftir 

ráðgjafa sem snúast um mikilvægi þess að taka ábyrgð á eigin útliti og heilsu.  

Fjölmiðlar sjá þá um það að koma helstu fyrirmyndunum á framfæri sem oftar en ekki 

eru Hollywood stjörnur. Stjörnurnar eru ekki bara vörumerki í myndiðnaðinum heldur einnig 

fyrir utan iðnaðinn. Líf fræga fólksins hefur verið markaðssett bæði í gegnum 

raunveruleikaþætti, í tímaritum og á hinum ýmsu slúðursíðum (Featherstone, 2004: 253). Um 

miðja nítjándu öld var hæfileiki fjölmiðla til að markaðssetja fyrirmyndirnar orðinn ljós 

(Ewen, 1988: 91). Dálkahöfundar hófust handa við að skrifa um daglegt líf stjarnanna (Ewen, 

1988: 93) og leyndarmál þeirra varðandi útlit, heilsu og mataræði urðu aðgengileg 

almenningi. Leyndarmál stjarnanna voru leið einstaklingsins til að líkjast fyrirmyndunum – 

leið til að bæta sjálfan sig (Featherstone, 2004: 253). Hátískumerki nýta sér einnig myndmiðla 

í þeim tilgangi að koma á framfæri myndum af fræga fólkinu og fyrirsætum íklæddum fötum 

tískuhúsanna en undirliggjandi skilaboð þeirra eru að ýta undir tengingu milli hátískufatnaðar 

og glæsts lífstíls. Með því móti láta fyrirtækin neytendann vita að það sé ákveðin sjálfsmynd 

og lífsstíll sem að fylgi kaupum á fötum frá þeim (Goor, 2012: 23). 

2.2 Fyrirmyndir 

Fyrirmyndir endurspegla gjarnan óraunhæfa staðla líkamsímyndar innan vestrænna samfélaga 

og þær er víða að finna. Áhrif þeirra má til að mynda greina í leikföngum barna eins og 

Barbie og GI Joe en rannsókn á líkamsbyggingu leikfangadúkka sýnir að hún á sér enga stoð í 

raunveruleikanum. Hasarhetjan GI Joe hefur til að mynda orðið enn vöðvastæltari í gegnum 

árin (Pope, Olivardia, Gruber og Borowiecki, 1998: 65). Þegar GI Joe kom fyrst á markað var 

hann varla með sýnilega kviðvöðva en í dag er hann orðinn skornari en flestir keppendur í 

vaxtarækt (Pope, Olivardia, Gruber og Borowiecki, 1998: 67). Ýmsar rannsóknir hafa sýnt 

fram á neikvæð áhrif slíkra leikfanga á líkamsímynd einstaklinga (Pope, Olivardia, Gruber og 

Borowiecki, 1998: 65). Það er reyndar ekki hægt að ganga út frá þeirri hugmynd að leikföng 

hafi mótandi áhrif á líkamsímynd en það má samt ekki vanmeta áhrif þeirra; leikföng seljast 

fyrir mörg hundruð milljónir króna árlega og ná útbreiðslu um allan heim (Pope, Olivardia, 

Gruber og Borowiecki, 1998: 71).  

Frægar fyrirmyndir eru gjarnan talsmenn fyrirtækja í fegurðariðnaði og innan 

heilbrigðisgeirans (Featherstone, 2004: 253).  Klæðaburður og aðrar vörur sem beinast að 

útlitinu geta öðlast táknræna merkingu eins og aðrir partar líkamans. Með því að klæða okkur 

eins og fyrirmyndin gefst okkur möguleiki á því að taka þátt í líkamsímynd hennar. Það er 

ástæðan fyrir því að frægar fyrirmyndir eru gjarnan notaðar í auglýsingar fyrir snyrtivörur, 

ilmvötn og margt fleira. Neytandinn tengir ákveðnar vörur við einstakling sem hann lítur upp 

til og í tilraun sinni til að líkjast þessum einstakling kaupir hann vörurnar. Tengslin við fræg 

nöfn og fyrirmyndir selja því betur en ef óþekktur aðili væri talsmaður þeirra (Sault, 1994: 

17).  Einhæfar fyrirmyndir innan vestrænnar menningar sem eiga að endurspegla fullkomnun 

geta verið streituvaldandi og haft neikvæð áhrif á einstaklinga. Það passa ekki allir í sama 

formið en lítið svigrúm er fyrir fjölbreytileika innan hugmyndakerfis tengdu útliti og 

líkamsímyndum. Sýnt hefur verið fram á að sé myndum af grönnum og fallegum fyrirsætum 

haldið að ungum konum þá hefur það áhrif á sýn þeirra á eigin líkama og neikvæðar 

tilfinningar fylgja gjarnan í kjölfarið (Joshi, Herman, Polivy, 2003: 333). Lestur á 

tískutímaritum hefur áhrif á óánægju varðandi eigin líkama og vekur oft löngun til að 

grennast. Ástæðan er sú að venjuleg kona lítur ekki út eins og kvenlíkami tískutímarita og 

samanburðurinn kveikir neikvæðar tilfinningum. Myndir af grönnum líkömum virka sem 

innblástur fyrir og hvatning fyrir marga einstaklinga sem telja sér trú um að þeir nái með 

tímanum tiltekinni þyngd og líkamsmótun. Þetta hefur meðal annars verið kallað áhrif 

ímyndunaraflsins (e. fantasy effect) (Joshi, Herman, Polivy, 2003: 334-335). Að sama skapi 

hafa verið gerðar rannsóknir á líkamsímynd karla og áhrifum líkamspressu (Morgan, 1993: 

70). Ímyndin hins fullkomna karlmannslíkama í samtímanum einkennist einkum af því að 

hann er stöðugt að verða vöðvastæltari. Daglegar myndir af vöðvastæltum karlmannslíkömum 

í auglýsingum, tímaritum, kvikmyndum og öðrum menningarmiðlum hafa marktæk áhrif á 

líkamsímynd karla. Afleiðingin er meðal annars sú að margir karlmenn nota stera til að öðlast 

óraunhæfa líkamsímynd fyrrimyndanna (Pope, Olivardia, Gruber og Borowiecki, 1998: 66).  

3  Ólíkur skilningur á fötlun 

Sýnilegur margbreytileiki getur kallað fram mismunandi félagsleg viðbrögð (Ytterhus, 2005: 

210). Það sem er álitið eðlilegt innan samfélags þarf stöðugt að framfylgja á opinberum 

vettvangi til að það geti talist ríkjandi. Þannig skapar og eflir hið „eðlilega“ ímynd sína með 

samanburði við það sem talið er óeðlilegt (Davis, 2010: 14). Samfélagið hefur mikil áhrif á 

mótun viðbragða einstaklingsins við umhverfi sínu. Sé horft til barna þá eru þau í kringum tíu 

ára aldur farin að átta sig á þeim staðalímyndum sem birtast í samfélaginu og hvernig sumum 

hópum eru gefin neikvæð menningareinkenni sem aðskilja þá frá öðru fólki sem talið er búa 

yfir „jákvæðum“ eiginleikum og vera „venjulegt“. Almennt er litið á fatlað fólk sem frávik frá 

því sem talið er „eðlilegt“ og það sagt tilheyra hópi sem er skilgreindur og oft lýst á 

neikvæðan hátt  (Kristín Björnsdóttir og Eiríksína Kr. Ásgrímsdóttir, 2010: 141). Í gegnum 

tíðina hefur fatlað fólk mætt ýmsum ólíkum viðhorfum. Í sumum samfélögum og á sumum 

tímum hefur fötlun verið tengd við ákveðna náðargáfu en á öðrum tímum við ill öfl. Í Evrópu 

á miðöldum eru dæmi um að tilvist fatlaðs fólks hafið verið tengd við illsku og galdra. Fötluð 

börn hafi verið álitin umskiptingar (e. Changelings) eða tilkomin vegna þess að foreldrar 

þeirra hefðu átt í samskiptum við djöfulinn eða tekið þátt í svartagaldri. Fötluð börn voru 

einnig í brennidepli tilfinninga eins og sektarkenndar, ótta og skammar (Barnes, 2010: 21). 

Það er þó mikilvægt að taka fram að á öllum tímum hefur verið til fatlað fólk sem er elskað og 

velkomið af samfélaginu (Hanna Björg Sigurjónsdóttir, Ármann Jakobsson og Kristín 

Björnsdóttir, 2013: inngangur). Sögulega séð hafa birtingarmyndir í garð fötlunar og fatlaðs 

fólks verið framleiddar af ófötluðum meirihluta samfélaga. Afrakstur þess hefur orðið 

langvarandi og neikvæð ímynd fötlunar sem ýtt hefur undir félagslegan og menningarlegan 

aðskilnað milli fatlaðs fólks og ófatlaðs. Fatlað fólk er oft sett undir fötlunarstimpilinn en 

hann er félagslegt hlutverk sem samanstendur af flestu því sem að maðurinn vill hafna í eigin 

sjálfsmynd (Barnes og Mercer, 2001: 531). Í samskiptum við ófatlað fólk þá verður 

fötlunarstimpillinn áberandi og skyggir gjarnan á allar aðrar hliðar sjálfsmyndar fatlaðs fólks 

(Shakespeare, 2006: 71). Fatlað fólk tengir fötlunarstimpillinn hins vegar ekki endilega við 

eigin sjálfsmynd og því getur hann verið heftandi í daglegu lífi (Barron, 2005: 172). 

Skilningur manna á fötlun á vesturlöndum hefur breyst mikið í gegnum tíðina og til eru 

mörg ólík sjónarhorn á fötlun sem hvert um sig endurspegla ráðandi skilning hvers tíma. Þau 

sjónarhorn sem eru þekktust á okkar tímum eru læknisfræðilega sjónarhornið og félagslega 

sjónarhornið. Læknisfræðilega sjónarhornið hefur verið ráðandi innan vestrænna samfélaga 

mestan hluta tuttugustu aldar og er að mörgu leyti enn, en það sjónarhorn lítur á fötlun sem 

andstæðu þess sem talið er heilbrigt og eðlilegt (Rannveig Traustadóttir, 2003: 24). Með 

innreið læknisfræðinnar var hætt að leita yfirnáttúrulegra skýringa á fötlun og farið að líta á 

fötlun sem galla sem þyrfti að laga, lækna eða meðhöndla (Saloviita, 2005: 52). Því var 

vaxandi áhersla lögð á að veita ráðgjöf varðandi meðhöndlun, meðferð, endurhæfingu og 

umönnun (Rannveig Traustadóttir, 2003: 24). Læknisfræðilega sjónarhornið sér því 

félagslegar hindranir sem fatlað fólk verður fyrir sem tilkomnar vegna líkamlegrar hömlunar 

(Hughes og Paterson, 2005: 49). Það felur í sér að fatlaður eininstaklingur er álitinn ólánssamt 

fórnarlamb og fötlunin persónulegur harmleikur (Rannveig Traustadóttir, 2003: 25). 

Læknisfræðilega líkanið hefur valdið miklum deilum og umræðum, ekki síst út frá 

sjónarhorni siðferðis, meðal annars vegna áherslu á erfðavísindi sem nýja leið til að sigrast á 

sjúkdómum og útrýma erfðagöllum (Rannveig Traustadóttir, 2003: 24-25). Á sjöunda og 

áttunda áratugnum risu fatlaðir aðgerðarsinnar upp og andæfðu því að fötlun stafaði af 

takmörkunum einstaklings og endurskilgreindu fötlun sem félagslegt og menningarlegt 

fyrirbæri sem stafaði af manngerðum hindrunum í umhverfi einstaklingsins (Saloviita, 2005: 

55). Félagslega sjónarhornið hófst sem gagnrýni á sýn læknisfræðilega líkansins á fötlun. 

Áherslan er þess í stað á hindranir í umhverfinu og að þær eigi stóran þátt í að skapa fötlun 

einstaklingsins. Þessar hindranir geta verið aðgengi, neikvæð viðhorf eða fordómar sem settar 

eru fram af hinum ófatlaða meirihluta og geta leitt til undirokunar og félagslegrar útilokunar 

fólks með skerðingar (Rannveig Traustadóttir, 2003: 29). Með því að beina sjónum sínum að 

því hvernig fötlun er félagslega framleitt fyrirbæri, hafa umræðurnar breyst úr 

læknisfræðilegum áherslum yfir í orðræðu um stjórnmál og ríkisborgararétt. Innan félagslegra 

sjónarhorna er aðskilnaður milli líkama og menningar óviðunandi en enn meiri áhersla er lögð 

á mikilvægi þess að gera skýran greinarmun á skerðingu og fötlun (Hughes og Paterson, 

2004: 147). Skerðing stendur þá fyrir andlega, líkamlega eða skynræna skerðingu en fötlun 

felst í félags- og menningarlegum hindrunum sem takmarka aðgengi fólks með skerðingar til 

að taka þátt í samfélagi sem gerir ekki ráð fyrir fólki með skerðingu og útilokar það fyrir vikið 

frá almennum félagsstörfum (Hughes og Paterson, 2004: 150). Fötlun er félagsleg en skerðing 

er líkamleg (Hughes og Paterson, 2004: 152). Raunveruleg ástæða fötlunar er því séð sem 

mismunun og fordómar (Hughes og Paterson, 2004: 149).  

Fötlunarrannsóknir fá orðið meira vægi vegna tilkomu fötlunarfræða en markmið þeirra 

er að gera fatlað fólk sýnilegra og gagnrýna þær hugmyndir sem að hafa átt þátt í því að skapa 

og viðhalda niðurlægingu og undirokun fatlaðs fólks (Rannveig Traustadóttir, 2003: 20). Í dag 

má sjá breytingu í umræðu í garð fatlaðs fólks, það er meira talað um sjálfstæði, 

sjálfsákvarðanir, sveigjanleika og að eiga gott líf auk þess sem starfsemi tengd fötlun er farin 

að verða einstaklingsmiðaðri í staðinn fyrir að snúast um hópinn í heild sinni (Sandvin og 

Lichtwarck, 2005: 64).   

3.1  Fötlun í dægurmenningunni 

Neikvæðar birtingarmyndir fötlunar og fatlaðs fólks í menningunni eru aldagamlar og koma 

fram í menningu, orðræðu og listum, einkum ómeðvitað. Almennur skilningur á því hvað það 

er að vera fatlaður verður til á opinberu sviði, þennan skilning má sjá í viðhorfum, 

bókmenntum, sjónvarpsefni og almennri umræðu (Priestley, 2003: 68). Ármann Jakobsson og 

Hanna Björg Sigurjónsdóttir (2007) fjalla um hvernig komið hefur í ljós í rannsókn á fötlun 

og dægurmenningu að fötlun hafi oft verið notuð „sem líking fyrir afbrigðileika og 

illmennsku en með slíku myndmáli eru fordómar, fáfræði og ótti almennings notuð til að 

fanga athygli áhorfenda og framkalla ákveðnar tilfinningar og viðbrögð, sérstaklega ótta, 

vorkunn og aðdáun. Þessar ímyndir eiga það sameiginlegt að gera út á djúpstæðan ótta fólks 

við hið afbrigðilega, gera fötlun framandi og varpa ljósi á manngæsku ófatlaðs fólks“ (bls. 

319-320). Fræðimaðurinn Thomson fjallar um að fötlun hafi verið notuð til að styrkja 

hugmynd einstaklings um „eðlileika“ sinn en í því samhengi fjallar hann um furðusýningar 

sem að vöktu mikla athygli hér áður fyrr. Þær gengu út á það að fólk með sýnilegar skerðingar 

var „selt“ til skipuleggjanda sýninga og var notað sem sýningargripir eins lengi og hægt var, 

bæði í Evrópu og Ameríku en þessar sýningar sýndu fötlun sem djúpstæðan og skelfilegann 

mismun (Braddock og Parish, 2001: 38).  Enn í dag upplifir fatlað fólk að á það sé starað og 

bent, að það sé dæmt út frá sýnilegum einkennum skerðingarinnar en fatlað fólk tilheyrir 

minnihlutahóp. Minnihlutahópar vekja oft neikvæða athygli þeirra sem að tilheyra 

meirihlutanum fyrir afbrigðileika. 

Fötlun innan sögusviðs hefur haldist stöðug svo lengi að staða þess er viðurkennd sem 

alhliða sannleikur frekar en að efast sé um það í menningarlegu samhengi (Franks, 2001: 

244). Í rannsókn á birtingarmyndum fötlunar í Grímsævintýrum kom fram að fötlun er til 

staðar í nærri helmingi saganna og var hún notuð í bæði neikvæðum og jákvæðum tilgangi. 

Hlutverk fatlaðra sögupersónu getur verið allt frá aðstoðarmanni hetjunnar til illmennisins 

(Franks, 2001: 249). En fötlun var líka gjarnan notuð sem refsing fyrir illmennið eða prófraun 

sem hetjan þurfti að sigrast á (Franks, 2001: 251). ). Langalgengast er  innan 

dægurmenningarinnar að líta á fötlun sem skort eða galla útfrá læknisfræðilega sjónarhorninu 

(Ármann Jakobsson og Hanna Björg Sigurjónsdóttir, 2007: 319- 320). Innan bókmennta er 

algengt að sjá fatlað fólk sýnt sem brjóstumkennanlegt, óheppið, hlægilegt, kynlaust, ófært, 

byrði, fórnarlömb, eilíf börn eða sem sjálfu sér verst (Franks, 2001: 244-245). Staðalímyndir 

fötlunar eru ekki bara tengdar við illmennsku og afbrigðileika en þær hafa þó verið notaðar 

einna mest og sitja frekar í fólki. Birtingarmynd fötlunar innan dægurmenningar má einnig sjá 

notaða í gamansömum tilgangi (Barnes og Mercer, 2001: 517). Dæmi um notkun fötlunar í 

gamansömum tilgangi má meðal annars sjá í kvikmyndinni Fjögur brúðkaup og jarðarför en 

ein af aðalpersónunum þar er myndarlegur, heyrnarlaus ungur maður. Kona hrífst af honum 

og reynir að tileinka sér táknmál til að geta átt í samskiptum við hann, það gengur illa hjá 

henni og er útkoman spaugileg (Ármann Jakobsson og Hanna Börg Sigurjónsóttir, 2003: 324). 

Einnig má sjá tengsl fatlaðs fólks við kraftaverkasögur, einstaklingur sem hafði setið í 

hjólastól allt sitt líf stóð allt í einu upp (Barnes og Mercer, 2001: 519). Þessar birtingarmyndir 

fatlaðs fólks hafa ýtt undir „óeðlileika“ þess (Barnes og Mercer, 2001: 517). Oft gerum við 

okkur ekki grein fyrir því hvað staðalímyndir fötlunar eru algengar og á hversu mörgum 

sviðum samfélagsins þær birtast. Áhrifamáttur dægurmenningarinnar er mikill en það er 

hættulegt að reiða sig um of á hana. Unglingar eiga það til að móta sín eigin viðhorf útfrá 

dægurmenningu en þar hafa málefnin  oft verið smækkuð og takmörkuð og oft eru þau 

óraunsæ (Kristín Björnsdóttir og Eiríksína Kr. Ásgeirsdóttir, 2010: 147-148). Til eru 

fjölmargar lýsingar á því þegar ófatlað fólk bregst við fötluðu fólki á óviðeigandi hátt. Þessi 

viðbrögð eru byggð á staðalímyndum dægurmenningarinnar þar sem að skerðingin er álitin 

hindrun sem einstaklingurinn þarf að sigrast á (Kristín Björnsdóttir og Eiríksína Kr. 

Ásgrímsdóttir, 2010: 145).  

3.2  Möguleikar fatlaðs fólks varðandi mótun sjálfsmyndar 

Fyrir margt fatlað fólk eru það neikvæð viðhorf sem hafa meiri áhrif en nokkurn tímann 

skerðingin sjálf. Þau neita fötluðum einstakling um þann skilning að það sé samfélagið sem er 

fatlandi vegna þess að neikvæðu viðhorfin beinast að þeim en ekki umhverfinu (French og 

Swain, 2004: 39). Embla Ágústsdóttir segir „Það háir mér ekki svo mikið að vera með 

líkamlega skerðingu. En það háir mér að geta ekki farið út í búð án þess að einhver klípi mig 

í kinnina og segi að ég sé krúttleg. Það er það sem að gerir mig fatlaða“ (Íris Ellenberger, 

2011: 48). Hanna Björg Sigurjónsdóttir (2008) fjallar um hvernig fatlað fólk hefur í gegnum 

árin upplifað útilokun frá fullri samfélagsþáttöku vegna félagslegra og menningarlegra 

hindrana eins og neikvæðum viðhorfum og fordómum sem að sjá má í bæði samfélagslegu 

fyrirkomulagi og menningarlegri orðræðu (bls. 413). Lífseigar staðalímyndir af fötluðu fólki í 

menningunni hafa haft skaðleg áhrif á félagslega stöðu fatlaðs fólks og rétt þess innan 

samfélagsins og valdið því að oft er komið fram við það á niðurlægjandi hátt (Hanna Björg 

Sigurjónsdóttir, 2008: 417). Gott dæmi um útilokun fatlaðs fólks má sjá innan málefna 

tengdum heilsu en heilbrigði en eins og fram hefur komið þá er mikil áhersla á þá þætti í 

vestrænu samfélagi, heilbrigði er álitin siðferðileg skylda (Hrönn Kristjánsdóttir, 2005: 245). 

Stuðningur og fræðsla í heilsufarsmálum meðal fatlaðra einstaklinga er gjarnan ábótavant. 

Aðgangur að upplýsingum er mikilvæg forsenda heilsusamlegs lífs og vellíðunar. 

Upplýsingarnar eru lykillinn að því að eiga val og móta eigin lífsstíl. Ef markvissan stuðning 

skortir þá hefur einstaklingurinn  takmarkaða vitund um heilsufar og hefur því fá sem engin 

tækifæri til að bæta það (Hrönn Kristjánsdóttir, 2005: 247).  

Samfélagslegt þol fyrir þeim sem skera sig frá er lítið sem sést til dæmis í því hvernig 

við leggjum áherslu á að greina og eyða fóstrum með mismunandi skerðingar. Með tilkomu 

nýrra læknavísinda er í vaxandi mæli hægt að stýra hvaða börn fá að fæðast og hver ekki, en 

mikil umræða hefur myndast í kringum þennan möguleika. Hugmyndin um hið fullkomna, 

„æskilega“ barn er orðin til. Heilbrigðiskerfið segir að það sem er talið „eðlilegt“ sé æskilegt 

og það sem að er talið „óeðlilegt“ sé óæskilegt (Jóhanna Björk Briem, 2007: 341). 

Shakespeare og Watson tala um að helsta vandamál fatlaðra barna sé að lifa í samfélagi sem 

hefur ekki þol fyrir margbreytileika. Æ algengara er að reynt sé að „laga“ sýnilega skerðingu 

en í það fer gífurlegur kostnaður og tími (Priestley, 2003: 70). Þessar aðgerðir geta haft mikil 

áhrif á upplifun barnanna af sjálfum sér, sem geta upplifað að þau séu ekki nógu góð eins og 

þau eru. Þannig eru dæmi um að andlitseinkennum barna með Down„s heilkenni sé breytt 

með skurðaðgerð. Skurðaðgerðin hefur enga heilsuávinninga heldur er eingöngu framkvæmd 

til að falla betur undir útlitsstaðla samfélagsins (Priestley, 2003: 71). Sú sýn að fæðing 

fatlaðra barna sé ólögmæt og röng og sem reynt er að koma í veg fyrir dregur úr gildi fatlaðs 

fólks í samfélaginu. Fötluð börn finna gjarnan fyrir því hvernig reynt er að láta þau falla betur 

að umhverfinu (í staðinn fyrir að reyna að láta umhverfið falla betur að þeim) (Priestley, 

2003: 192). 

Rannsóknir hafa sýnt að sjálfsmynd fatlaðra einstaklinga snýst ekki bara um fötlunina 

en eins og áður hefur komið fram geta viðmót annarra haft áhrif á sýn einstaklingsins af 

sjálfum sér. Margt fatlað fólk upplifir stríðni og að starað sé á það vegna þess að samfélagið 

hefur skilgreint líkama þess sem „óeðlilegan“ (Cheu, 2002: 199). Til eru dæmi um að fatlað 

fólk reyni meðvitað eða ómeðvitað að fela skerðingu sína vegna þeirra reynslu sem að þau 

hafa af neikvæðum  viðbrögðum og viðhorfum samfélagsins gagnvart þeim (Kristín 

Björnsdóttir og Eiríksína Kr. Ásgrímsdóttir, 2010: 145). Fatlað fólk hefur löngum verið 

skilgreint af ófötluðu fólki en það krefst réttar síns með því að sækjast eftir sjálfstæði sínu, 

fatlað fólk vill fá valdið til að skilgreina fötlun út frá eigin reynslu og hvernig á að bregðast 

við henni (Shakespeare, 2006: 185). Fötlun á ekki að vera séð sem eitthvað til aðgreiningar 

(Shakespeare, 2006: 186-187). 

Eins og áður var nefnt gegnir líkaminn táknrænni stöðu innan vestrænnar menningar, 

líkaminn hefur orðið tákn um sanna framsetningu sjálfsmyndar manns. Fagurfræðileg tengsl 

milli líkamlegrar fegurðar, góðmennsku og valds eiga þátt í undirokun fatlaðs fólks. 

Fræðimaðurinn Hahn heldur því fram að skortur á samþykki í garð fatlaðra líkama 

endurspegli undirliggjandi fagurfræðilegan kvíða um að viðmiðum ófatlaðs fólks muni verða 

ógnað. Útfrá þessum áhyggjum mun endurkynning á hinum fatlaða líkama sem hugsanlega 

fallegum, æskilegum og kynferðislega aðlaðandi vera veruleg áskorun fyrir fötlunarmenningu 

(Priestley, 2003: 94-95). Fræðimaðurinn Shakespeare segir að í staðinn fyrir að berjast við að 

uppfylla og passa í staðalímyndir um fallega og stælta líkama, hugmyndir um hvernig á að 

hegða sér og líta út, eigi fatlað fólk frekar að skora á þessa þráhyggju varðandi heilsu, æsku 

og líkamsímyndir, og sýna fram á það að kynverund og kynímynd geti verið það sem að þú 

vilt að það sé (Priestley, 2003: 96). 

4  Mótun sjálfsmyndar á unglingsárum  

Á unglingsárum sækist fólk fremur eftir félagsskap jafnaldra sinna en fjölskyldunnar. Vinátta 

unglinga er jafnframt nánari en hjá yngri börnum og hlutverk foreldranna í þessum 

samböndum minnkar. Klíkur myndast gjarnan en í klíkunum þekkjast allir meðlimir mjög vel 

og skilja hvern annan. Meðlimir „hanga“ mikið saman, læra félagsleg samskipti hver af 

öðrum og samband þeirra er náið. Klíkurnar ákveða í sameiningu hvað sé við hæfi og hvað 

ekki. Þessi hópamyndun tengist yfirleitt félagslegri stöðu unglinganna eða áhugamálum 

þeirra. Hópurinn sem unglingurinn tilheyrir segir hver hann er í augum annarra unglinga. Þar 

af leiðandi getur það haft áhrif á sjálfsmat unglingsins hvaða hópi hann tilheyrir. Sami 

unglingurinn getur þó tilheyrt mörgum hópum (Shakespeare, 2006: 134). 

Í nútíma vestrænum samfélögum er mikil áhersla á fegurð og heilbrigði. Það segir mikið 

um samfélagsleg gildi þegar að hægt er að „keppa“ í útliti og líkamsfegurð, samanber 

fegurðarsamkeppnir og vaxtarækt. Á unglingsárum er sjálfsmyndin í mótun en þessi sterku 

gildi menningarinnar varðandi útlit og heilbrigði setja spor sín á hugmyndir unglinga og 

upplifun þeirra af sjálfum sér. Áhyggjur unglinga varðandi útlit og líkama aukast til munar og 

hvaða stöðu þau gegna meðal jafningja sinna (Nichter og Vuckovic, 1994: 113). Að tilheyra 

hóp er mikilvægt verkefni fyrir unglinga, sjálfstæðari sjálfsmynd næst frekar á lokastigi 

unglingsáranna. Þrýstingur innan hópsins getur orðið til þess að unglingar segjast vera 

sammála einhverju sem að þeir eru í raun og veru ekki sammála en gera það samt af ótta við 

að vera útskúfað (Nichter og Vuckovic, 1994: 116). Innan hópa fara gjarnan fram umræður 

um hver viðmið hópsins eigi að vera en umræðurnar verða oft miðstöð fyrir auðkenningu. 

Samanburður er algengur, unglingar reyna að skilja sig sjálf út frá öðrum. Unglingar sækjast 

eftir viðurkenningu innan hópsins og stuðning við óöryggi. Maður heyrir gjarnan 

unglingsstúlkur tilkynna hvor annarri að þær séu feitar til þess eins að fá svarið „Nei, þú ert 

ekki feit“ tilbaka (Nichter og Vuckovic, 1994: 113-114). Unglingar byrja snemma að hugsa 

um og hafa áhyggjur af líkamlegu útliti, líkamlegum breytingum og persónulegri hegðun. Álit 

annarra skiptir gríðarlega miklu máli, miklu meira máli en eigið álit (Nichter og Vuckovic, 

1994: 120). 

Óánægja með líkamann er mest áberandi hjá unglingum, sérstaklega unglingsstúlkum 

og er jafnvel til staðar allt lífið (Liimakka, 2013: 2). Unglingsstúlkur byrja snemma að finna 

fyrir þeim kröfum sem þær þurfa að uppfylla til að passa „rétt“ inn í samfélagið. Þær finna 

fyrir staðalímyndunum sem birtast í fjölmiðlum en skilaboð þeirra eru á þá leið að konur eigi 

að vera sjálfstæðar, kynferðislega öflugar og alltaf til í allt (Harris, 2004:22).  

Dægurmenningin og þrýstingur frá samfélaginu hafa gert líkamann að tímafreku og 

einstaklingsbundnu verkefni sem leiðir jafnvel út í sálræn vandamál. Það er flóknari 

lífsreynsla að fullorðnast í dag en það var fyrir öld síðan. Rannsóknir hafa sýnt að óánægja 

unglinga með líkama sinn og útlit er að aukast og að óánægjan byrjar fyrr en áður. Unglingar í 

dag spyrja sig sömu spurninga og kynslóðirnar á undan þeim, hver er ég, hver vil ég vera? En 

svörin snúast mun meira en áður í kringum líkamann. Fleiri einstaklingar en áður þróa með 

sér átröskun eða lotugræðgi, sem að ýtir undir þá tilgátu að líkaminn verði að þráhyggju fyrir 

marga. Tengslin milli móður og dóttur eru ekki lengur jafn sterk og áður fyrr, læknar, 

fjölmiðlar og markaðurinn tóku yfir kennsluna sem fylgir því að fullorðnast (Brumberg, 1997: 

introduction). Þessi öfgafulla útlits og líkamstengda þróun hefur haldið áfram og aukist til 

muna. Í dag er líkaminn álitinn eitthvað sem á að stjórna og viðhalda. Auglýsingar spila á 

óöryggi og leggja áherslu á vörur sem geta breytt útliti og líkama (Brumberg, 1997: 

introduction). Unglingar með stelpur í meirihluta eyða gjarnan miklum tíma í líkama sinn til 

að hafa hann fullkominn vegna þess að samfélagið hefur kynnt þá hugmynd að líkaminn sé 

hin fullkomna tjáning á sjálfinu – með líkamanum sé hægt að skilgreina hver við erum 

frammi fyrir heiminum auk þess sem blásin hefur verið upp sú hugmynd að fullkomnum 

líkama fylgi fullkomið líf (Brumberg, 1997: 97). Orðið fullkomið hefur í huga margra 

unglinga vald til að kalla fram heilan ramma atburðarrása en oft er orðið tengt við líkamann. 

Til dæmis sjá stúlkur rétta þyngd sem aðalatriði fullkomins líkama en fullkomnum líkama 

fylgir í þeirra huga fullkomið líf. Fullkomna stúlkan fær fullkomna strákinn sem allar hinar 

stelpurnar vildu en helstu fyrirmyndir þeirra varðandi hinn fullkomna líkama voru módel á 

forsíðum tímarita og aðrir frægir einstaklingar. Stúlka sem að lítur út fyrir að uppfylla 

staðalinn um hinn fullkomna líkama vekur gjarnan afbrýðisemi annarra stúlkna og er jafnvel 

útilokuð af hinum stúlkunum fyrir vikið (Nichter og Vuckovic, 1994: 116-117). 

4.1 Upplifun ungmenna af vestrænum líkamsímyndum  

Eins og minnst var á hér að ofan þá er sjálfstæðri sjálfsmynd frekar náð á lokaárum 

unglingsáranna. Einstaklingurinn er þá orðinn þroskaðri og býr frekar yfir gagnrýnni hugsun 

og sjálfstæði varðandi áherslur samfélagsins tengdum útliti og líkamsímynd og upplifir fyrir 

vikið þrýstinginn öðruvísi en yngri unglingar. Í rannsókn Satu Liimakka (2013) á finnskum 

ungmennum á aldrinum 19-23 má sjá aðra upplifun af vestrænum áherslum varðandi heilsu 

og útlit en hjá yngri einstaklingum. Hjá ungmennunum komu heilsa og útlit fram sem sterkar 

menningarlegar hugsjónir. Útlit var tengt við menningarlegt gildi en heilsa, eitthvað sem var 

heilsusamlegt eða gert af heilsufarsástæðum þýddi eitthvað gott – hérna má sjá endurspeglun 

þeirrar hugmyndar um að heilsa sé tákn fyrir gott líf. Ungmennin töluðu um vestræna 

líkamsímynd sem eitthvað sem ýtt er að fólki og sum tóku eftir því hvernig núverandi 

umræður vestrænna samfélaga um heilsu og líkamsímynd gætu leitt til slæmra venja og 

röskunar á líkamsímynd (bls. 5). Sum ungmennanna streittust á móti útlitsstöðlum og 

heilsuáróðri vegna þess að þeim fundust leiðbeiningarnar í átt að ímyndinni krefjast of mikils 

aga sem myndi á móti hindra þau í að lifa lífinu til fulls – fyrir vikið sögðust ungmennin ekki 

hugsa út í eigin heilsu eða líkama. Ungmennin áttu erfitt með að átta sig á línunni á milli þess 

sem var heilbrigt og þess sem var óheilbrigt – líkami sem lítur út fyrir að vera heilbrigður 

getur hýst óheilbrigðan einstakling með brenglaða líkamsímynd. Þar sem ungmennin gátu 

ekki ákveðið hvort einstaklingur væri heilbrigður útfrá útlitinu einu saman ákváðu þau að 

hvatinn fyrir heilsusamlegum lífstíl einstaklings gæti skorið úr um hvort svo væri eða ekki. 

Ungmennin töldu varðveislu líkamans geta farið fram bæði með heilsusamlegu mataræði, 

með því að hlusta á eigin líkama, líkamsrækt og með lýtaaðgerðum (Liimakka, 2013: 6). Þau 

töldu hvötina fyrir heilsu og útliti vera tilkomna vegna menningarlegra mótaðra líkamsímynda 

en að hvötin til þess að líða vel væri komin frá einstaklingnum sjálfum: að einstaklingur fari 

að vinna í sjálfum sér fyrir sjálfan sig, ekki samfélagið eða aðra (Liimakka, 2013: 7). 

Ungmennin áttuðu sig á því hversu auðvelt það væri að fara úr því að stunda hóflega 

hreyfingu og yfir í öfgar varðandi líkamsrækt (Liimakka, 2013: 9). Með því að líta á heilsu 

sem hreina hvatningu fyrir því að hugsa vel um líkama sinn gátu ungmennin haldið í þá 

hugmynd að heilsa væri tákn um gott líf, Liimakka (2013) tók samt eftir að ungmennin 

einbeittu sér um of að ytri líkamanum og útlitinu en með því getur einstaklingurinn fjarlægst 

innri tilfinningar og gert vellíðun að erfiðu marki (Liimakka, 2013: 10). 

4.2  Sjálfsmótun fatlaðra unglinga 

Það getur verið erfitt fyrir einstaklinga með sýnilegar skerðingar að samþykkja það að 

skerðingin sé það fyrsta sem aðrir sjá í fari þeirra (Ytterhus, 2005: 211). Á unglingsárum 

skiptir það miklu máli að falla inní hópinn, að skilja sig ekki frá honum. Fötlunarstimpillinn 

eins og áður var nefnt er félagslegt hlutverk sem er þrengt uppá fatlað fólk og samanstendur af 

flestum þeim hlutum sem maðurinn vill hafna í eigin sjálfsmynd. Það getur því verið erfitt 

fyrir fötluð ungmenni að samsama sig fatlaðri sjálfsmynd eins og samfélagið ætlast gjarnan til 

vegna þess að hún hefur áhrif á sjálfsmynd einstaklingsins sem unglings og getur haft áhrif á 

stöðu sem jafningja og meðlim í hóp unglingamenningarinnar (Priestley, 2003: 92). 

Sally French (2004) færir rök fyrir því að frá barnæsku sé það algengt að afneita skerðingunni 

af ótta við að vekja eftirtekt og vera stimplaður sem öðruvísi. Þetta auðveldar einstaklingi að 

komast af bæði félagslega og tilfinningalega en þegar upp er staðið þá bitnar þetta á 

einstaklingnum sjálfum. French talar um að það þurfi meiri stuðning og hvatningu fyrir fötluð 

börn og unglinga til að þau vilji gera þarfir sínar sýnilegar en til þess að það verði að 

raunveruleika þurfi félagslegt umhverfi að breytast (bls.84-85).  

Aðgreiningu milli fatlaðra og ófatlaðra unglinga má sjá víða. Algengt er að félagslega 

bilið milli fatlaðra barna og ófatlaðra aukist eftir því sem þau eldast, vegna mismununar og 

fatlandi hindrana og ýtir það undir þær neikvæðu staðalímyndir sem sjá má innan 

samfélagsins (Priestley, 2003: 64). Fatlaðir unglingar hafa ekki sömu möguleika á þátttöku í 

unglingamenningunni og aðrir bekkjarfélagar, hindranir í umhverfi og viðmóti geta komið í 

veg fyrir að þau geti hangið með ófötluðum vinum sínum en unglingamenningin myndast 

helst fyrir utan skóla og úr augsýn fullorðinna (Priestley, 2003: 90). Unglingamenningin er 

hröð og snýst um að elta uppi þá staði þar sem eitthvað er í gangi en slæmt aðgengi og 

hindranir í umhverfinu geta komið í veg fyrir að fatlaðir unglingar komist allt sem þá langar 

með vinum sínum (Freyja Haraldsdóttir og Alma Guðmundsdóttir, 2007: 143). 

Unglingamenning snýst líka um vinanet og náin persónuleg samskipti en aftur geta  

líkamlegar og félagslegar hindranir orðið til þess að fatlaður unglingur útilokast í þeim efnum 

(Priestley, 2003: 91). Shakespeare (2006) fjallar um ástæður þess að það getur verið erfitt 

fyrir fötluð börn og unglinga að eignast góða vini. Oft eru aðgengilegir skólar fjarri heimilinu 

en afleiðing þess getur verið skortur á vinum í nærumhverfinu. Mörg fötluð börn eyða einnig 

mestum af tíma sínum í félagsskap fullorðinna, foreldra eða stuðningsfulltrúa. Þar sem þau 

eru alltaf í fylgd með fullorðnum getur þeim verið neitað um aðgengi að félagslífi annarra 

barna. Að eiga fáa vini getur svo leitt til einsemdar og lægra sjálfsmats (bls. 171). Priestley 

(2003) fjallar um hvernig þessi takmarkaði aðgangur að unglingamenningu getur haft áhrif á 

þróun sjálfsmyndar fatlaðra unglinga (bls. 193). Unglingamenning og sjálfsmynd eru að 

stórum hluta skilgreind útfrá tónlist, tísku og áhugamálum (Priestley, 2003: 89) en 

áhugamálin eiga sér gjarnan stað fyrir utan skóla og snúast oft um að taka áhættu á meðan að 

tómstundir fatlaðra unglinga snúast frekar í kringum skólann og eiga sér stað í verndaðra 

umhverfi (Priestley, 2003: 90). 

Freyja Haraldsdóttir veitir áhugaverða innsýn í upplifun sína af barnæsku og 

unglingsárum sem fatlaður einstaklingur í ævisögu sinni Postulín, sérstaklega er varðar 

útlitspressu meðal jafningja, en eins og fram hefur komið þá skiptir útlit miklu máli og 

líkaminn er séður sem hin fullkomna tjáning á sjálfinu innan samfélagsins. Freyja byrjaði að 

lita á sér hárið, mála sig og reyna að finna sér föt sem pössuðu við tískuna en alls staðar mætti 

hún mótlæti. „Ég gat ekki farið í ljós eins og vinkonur mínar, í líkamsrækt til að halda 

línunum í lagi og búðarferðir urðu hin mesta kvöl og pína. Ég vildi einungis fara með mömmu 

því hún hafði þolinmæði til að leita en hún var ekki síður sár yfir því að sjá vonbrigðin í 

augunum á mér þegar hver flíkin á fætur annarri passaði ekki með nokkru móti og ég fór 

heim, pirruð, svekkt og reið. Það fundust fáar flíkur í minni líkamsstærð og þar sem útlimir 

liggja til hliðanna og eru bognir var ekki um auðugan garð að gresja....Ég vildi heldur ekki 

hvað sem var, öll smáatriði skiptu máli og þurftu að falla undir staðla tískunnar“ (Freyja 

Haraldsdóttir og Alma Guðmundsdóttir, 2007: 140). Á unglingsárum er sjáfstraustið oft lítið 

og Freyja var engin undantekning. Ef fólk hrósaði henni fyrir útlit þá dró hún það í efa – 

líkami hennar var ekki það sem að hún sá í tímaritum og sjampó-auglýsingum (Freyja 

Haraldsdóttir og Alma Guðmundsdóttir, 2007: 163). Freyja minnist einnig á að hafa kviðið 

framtíðinni þegar hún var unglingur, allir jafnaldrar hennar voru komnir á flug með sín 

framtíðaráform en sjálfri fannst henni hún vera að hellast úr lestinni (Freyja Haraldsdóttir og 

Alma Guðmundsdóttir, 2007: 172). 

Ungar sjálfsmyndir reiða sig í miklum mæli á fyrirmyndir sem birtast í fjölmiðlum  en 

þar er áberandi skortur á fötluðum fyrirmyndum (Priestley, 2003: 92). Í fjölmiðlum birtast 

ákveðnir líkamar en oft virðist lítið rými vera fyrir fjölbreytileika. Fatlað fólk hefur ekki sama 

möguleika á líkamsmótun og ófatlaðir en í vestrænu samfélagi hefur útlitið mikið vægi og 

líkaminn gegnir stóru hlutverki í sjálfsmótun. Myndir af fötluðum fyrirsætum í fjölmiðlum 

geta hrist upp í fyrirfram gefnum hugmyndum og væntingum fólks. Myndrænar auglýsingar 

fjölmiðla eru útbreiddar og hafa mikla möguleika á að breyta og móta opinbera vitund 

almennings. Auglýsingar sem tengjast tísku snúast um ákveðna staðla þess sem er talið 

eðlilegt, eftirsóknarvert, flott og glæsilegt (Garland-Thomson, 2004: 94).  Það er mismunandi 

hvaða fyrirmyndir höfða til einstaklinga. Hugur Freyju Haraldsdóttur (2007) leitaði gjarnan til 

framtíðar, hvernig hún myndi verða „Mig sárvantaði svör, raunverulegar fyrirmyndir, 

einhvern sem að skildi mig og sagði mér satt, ég var svo þreytt á yfirborðskenndum „þetta 

verður allt í lagi“ hughreystingum“ (bls. 201). Aimee Mullins er fyrirsæta, Hollywood 

stjarna, íþróttakona sem keppir í hlaupi, vel menntuð og fótalaus fyrir neðan hné – hún er 

táknmynd stolts fyrir fatlað fólk, aðgerðar- og jafnréttissinni. Til umhugsunar má þó benda að 

Mullins endurspeglar það sem talið er eftirsóknarvert í samfélaginu, hún er framgangsrík, 

falleg og grönn. Hinsvegar er áhugavert að skoða hvernig Mullins nýtir sér fötlun sína til að 

komast áfram í lífinu. Hún sýnir fötlun sína á myndum og neitar að fela hana í því skyni að 

vera séð sem ófötluð. Opinber útgáfa ferils hennar er sú að fötlunin hefur verið henni kostur: 

hún á mörg pör af gervifótum, bæði til skrauts og hagnýta, og getur valið hversu há hún vill 

vera. Mullins hefur unnið með hátískuhönnuðum en niðurstaðan er öðruvísi hátíska en við 

erum vön. Mullins talar um að maður eigi að komast yfir fötlunina frekar en að fella hana inn 

í líf sitt og jafnvel nýta hana sem jákvæðan kost (Garland-Thomson, 2004: 97). Leið Mullins 

viðurkennir vald félagslegra áhrifa á sjálfsmynd á sama tíma og hún skapar sína eigin 

sjálfsmynd og möguleikana sem henni fylgja. Þessi aðferð leitar bæði jafnréttis um leið og 

hún gerir kröfu um sérstæði. Þessi aðferð skrifar bæði nýjar sögur á sama tíma og hún 

uppfærir gamlar. Eins og með kyn, kynþátt, kynferði og stétt: að skilja hvernig fötlun virkar er 

að skilja hvað það þýðir að vera manneskja (Garland-Thomson, 2004: 99-100). Freyja lærði 

líka að nýta sér fötlun sína til að ögra umhverfinu með meiri sýnileika en þegar að í 

framhaldsskóla var komið og unglingar farnir að skemmta sér vakti það oft undrun annarra að 

Freyja færi með. Mörgum fannst það ekki rétt að fötluð manneskja væri á skemmtistað og 

vinum hennar var jafnvel hrósað fyrir að „taka Freyju með“. Freyja sá að með aukinni 

þátttöku virtust jafnaldrar hennar átta sig betur á því að hún væri ung manneskja eins og þau 

(Freyja Haraldsdóttir og Alma Guðmundsdóttir, 2007: 198).           

4.3 Kynverund og kynímynd fatlaðra unglinga 

Eins og fram hefur komið þá skiptir kynverund og kynímynd miklu máli fyrir sjálfsmynd 

einstaklingsins. Almennt er fatlað fólk sjaldan séð sem kynverur af samfélaginu en það hefur 

djúpstæð áhrif á einstaklinginn að vera útilokaður frá sinni eigin kynverund, fatlað fólk hefur 

jafnvel verið skilgreint sem „þriðja kynið“, það er að segja án kynverundar (Bonnie, 2004: 

126). Að vera neitað sem kynveru hefur leitt til þess að margt fatlað fólk hefur ákaflega lágt 

sjálfsálit, sjálfstraust og slæma líkamsímynd (Bonnie, 2004: 128). Þó að það sé augljóst að 

líkamlega fatlað fólk hafi kynferðislegar langanir og löngun til að tjá kynverund sína, þá eru 

skilaboðin frá öðrum á þá leið að slík tjáning sé ekki við hæfi (McCabe, 1999: 159). Að tjá 

kynverund sína snýst ekki einungis um kynlíf. Kynverund snýst um sambönd, sjálfstraust, 

sjálfsmynd og að hafa val. Það snýst um hvernig manneskjan sér og tjáir persónuleika sinn og 

sjálfið. Að fara í gegnum lífið og vera stanslaust neitað um tjáningu kynverundar getur haft 

gríðarleg áhrif á sjálfstraust fatlaðra einstaklinga og upplifunina af eigin sjálfsvirði (Bonnie, 

2004: 127). 

Margt fatlað fólk hefur orðið fyrir því að vera stimplað sem minna aðlaðandi og líkami 

þeirra óæskilegur í umræðunni um kynímynd (Priestley, 2003: 97). Sterkar hugmyndir hafa 

sveimað í kringum kynhneigð fatlaðs fólks en það hefur gjarnan verið séð sem kynlaust, sem 

ógn og ef það er álitið hafa kynhneigð þá er hún án alls vafa gagnkynhneigð – samkynhneigð 

og fötlun hafa ekki verið séð sem eitthvað sem fer saman. Goðsögnin um kynleysi fatlaðs 

fólks hefur orðið til þess að síður er litið til fatlaðs fólks sem mögulegra rekkjunauta 

(Priestley, 2003: 98). Innan ríkjandi miðla samfélagsins er sjaldgæft að fötluðum 

einstaklingum sé lýst sem einstaklingum í samböndum, sem kynferðislega virkum eða í 

hlutverki foreldra (Bonnie, 2004: 125). Það ríkir ósagt tabú varðandi sambönd og fatlað fólk. 

Kynferðislegar og tilfinningalegar þrár fatlaðs fólks eru sjaldnast tekin með í umræður eða í 

framsetningu á daglegu lífi hvort sem um er að ræða blöð eða tímarit eða kvikmyndir. Þetta 

styrkir viðhorf almennings og væntingar um fatlað fólk sem „veikt og kynlaust“ frekar en 

þátttakendur í kynferðislegum samböndum og fjölskyldusamböndum (Bonnie, 2004: 126). 

Margir hafa aldrei leitt hugann að því að fatlað fólk þarf líkt og aðrir aðgang að þjónustu 

tengdri tjáningu á kynverund eins og búðum sem selja hluti tengda kynlífi og kynverund, 

áætlanagerð heilsugæsla varðandi fjölskyldur og aðgengi að börum og skemmtistöðum 

(Bonnie, 2004: 128). Oft er erfiðasta barátta fatlaðs fólks tengd réttindum þeirra til 

kynverundar og að vera séð sem kynverur innan samfélagsins (Garland-Thomson, 2004: 91). 

Shakespeare (2006) orðaði það svona „Kynverund er gjarnan uppspretta djúpstæðustu 

kúgunar okkar og oftar en ekki okkar dúpstæðasti sársauki líka. Það er auðveldara fyrir okkur 

að tala um – og móta aðferðir til að breyta mismunun varðandi atvinnu, menntun og húsnæði 

en það er að tala um útilokun okkar frá kynverund og æxlun (bls. 168).  

Í viðtali sem að Íris Ellenberger tók við Emblu Ágústsdóttir segir Embla aðspurð um 

kynverund „Það er engin krafa gerð til fatlaðs fólks um að uppfylla ákveðið kynhlutverk. Það 

er frekar gerð krafa um kynleysi og það þykir bara óviðeigandi að fatlaðar konur sýni 

kvenleika. Það var því svolítið snúið að vera unglingur því annars vegar var ég 

unglingsstelpa og átti þessvegna að vilja vera eins og allar mjóu fyrirmyndirnar. En um leið 

var ég fötluð og átti bara að vera í jogging-gallanum. Það var eins og ég þyrfti að velja því 

ég gat ekki verið bæði kona og fötluð“ (Íris Ellenberger, 2011: 47). Menningarlega mótaðar 

staðalímyndir sýna fatlaðar konur sem kynlausar, óhæfar til barneigna, háðar öðrum, 

óaðlaðandi – þær eru einfaldlega fjarlægðar frá sönnum kvenleika og kvenlegri fegurð. 

Fatlaðar konur þurfa að berjast fyrir því að vera álitnar kynverur og rétti sínum til að eignast 

börn (Garland-Thomson, 2004: 89). Karlmenn upplifa einnig erfiðleika í sambandi við 

kynímynd og kynverund. Karlmennska í nútíma vestrænni menningu hefur gjarnan verið 

skilgreind í gegnum styrk, skynsemi, drifkraft, sjálfstæði, ákveðni, áræðni og því að sýna ekki 

veikleika eða gefast upp. Þetta getur skapað vandamál vegna neikvæðrar menningarlegrar 

framsetningar fötlunar sem sér hana sem veikleika og að einstaklingurinn sé samúðarþurfi og 

ósjálfstæður. Þessar ólíku hugmyndir geta valdið innri baráttu í sjálfsmynd fatlaðs manns sem 

reynir að standast væntingar samfélagsins (og eigin væntingar) um karlmennsku á sama tíma 

og hann tekst á við þær væntingar sem að fylgja líkamlegri skerðingu (Robertson, 2004: 76).  

Strangt eftirlit fullorðinna með fötluðum börnum og ungmennum getur dregið úr 

tjáningu kynhneigðar (Priestley, 2003: 104). Fullorðnir spila oft stórt hlutverk í að stjórna 

kynferðislegu lífi fatlaðra unglinga. Það getur verið mikið áhyggjuefni fyrir foreldra þegar 

fötluð afkvæmi þeirra byrja að tjá kynverund sína en fyrir vikið eiga foreldrar það til að 

ofvernda fötluð afkvæmi sín með því að koma fram við þau sem ófær og barnaleg. Ofverndun 

foreldra er talin hindrun fyrir félagslega upplifanir (Bonnie, 2004: 126), vegna þess að slík 

ofvendun skilur enn frekar á milli fatlaðra unglinga og ófatlaðra (Priestley, 2003: 99-100). 

Einnig hefur komið fyrir að skortur sé á kynfræðslu fyrir fötluð börn og unglinga en það getur 

haft slæmar afleiðingar, til eru dæmi um fötluð börn og unglinga sem hafa verið misnotuð án 

þess að vita hvað væri að gerast eða að þetta væri rangt því þau höfðu ekki fengið kynfræðslu 

(Bonnie, 2004: 129). Kynfræðsla er kennd í grunnskólum en henni er beint að ófötluðum 

nemendum. Freyja talar um upplifun sína af kynfræðslu í bókinni Postulín, á meðan að 

samnemendur hennar flissuðu og hlógu þá langaði hana sjálfri mest til að hverfa þegar myndir 

af „hefðbundnum“ líkama – þessum fullkomna voru sýndar. „Ég horfði á hann (líkamann) og 

hafði engan áhuga á að vita hvar hin og þessi líffæri væru staðsett, hvernig kynfærin virkuðu 

og hvað bæri að varast í kynlífi. Það var ekki verið að tala um mig og hvers vegna átti ég þá 

að hlusta? Þessi líkami var ekki minn og ekki var svo mikið sem minnst á að mannslíkamar 

væru mismunandi. Ég fann enga samsömun og fór að trúa því með tímanum að maki og kynlíf 

væri ekki fyrir mig. Fatlaðar konur, ef konur skildi kalla, áttu greinilega ekki rétt á því að 

vera kynverur. Í kjölfarið gat ég því gleymt barneignum og lokað eyrunum fyrir allri kynningu 

á getnaðarvörnum og kynsjúkdómum. Ég myndi ekki þurfa að hafa áhyggjur af því hvort sem 

er“ (Freyja Haraldsdóttir og Alma Guðmundsdóttir, 2007: 165). 

Það þarf að breyta ríkjandi hugmyndum og lyfta fordómum varðandi fatlað fólk og 

kynhneigð, það hafa allir rétt á því að upplifa eigin kynverund, eiga í líkamlegu sambandi við 

aðra einstaklinga og upplifa foreldrahlutverkið. Það þarf að breyta neikvæðum hugmyndum 

fólks varðandi giftingar, kynferði og foreldrahlutverkinu hjá fötluðu fólki, sérstaklega í garð 

stúlkna og kvenna (Priestley, 2003: 103). 

Lokaorð 

Hér á undan fjallaði (Sault, 1994) um það hvernig við upplifum okkur í gegnum efnislega 

hluti á sama tíma og við erum félagslegir speglar fyrir hvert annað og lærum af viðbrögðum 

annarra hver við erum, bæði útlitslega og sem einstaklingar. Í vestrænu samfélagi er 

einstaklingurinn gjarnan metinn út frá sýnilegri sjálfsmynd sem þýðir að það að líta vel út 

getur haft áhrif á félagslega stöðu einstaklings (Goffman, 2004). Ástand líkamans gegnir 

lykilhlutverki í félagslegri skilgreiningu og ákvarðar skynjun manna á því sem talið er eðlilegt 

og óeðlilegt, hvort einstaklingur sé  samþykktur innan samfélagsins eða útilokaður og hvort 

hann ráði yfir valdi eða ekki. Mike Featherstone (2004, 256-257) bendir á hvernig  samfélagið 

ýtir undir þá hugmynd að grannir og heilbrigðir einstaklingar fái félagslega viðurkenningu og 

njóti lífsins í meira mæli en þeir sem falla ekki að stöðlum hins fullkomna líkama. 

Áhrif fjölmiðla sem kerfis sem miðlar hugmyndum og upplýsingum hafa vaxið 

gríðarlega á tuttugustu öldinni. Það hvernig fjölmiðlar og þá einkum myndmiðlar draga upp 

mynd af hinum fullkomna líkama og þeim tækifærum sem honum fylgja, hefur mikil áhrif á  

upplifun einstaklings af sjálfum sér og öðrum. Í því samhengi má benda á að Manderson 

(2011) telur fjölmiðla endurspegla líkamann sem stað misgjörða og möguleika. Fyrirmyndir 

innan dægurmenningarinnar ýta  einnig undir óraunhæfa staðla útlits og tengsl þess við 

glæstan lífsstíl.  Hér að framan hefur verið lögð áhersla á að skoða áhrif vestrænna hugmynda 

um fullkomnar líkamsímyndir í samhengi við fatlaða unglinga sem falla ekki að því normi 

sem samfélagið hefur sniðið. Neikvæð afstaða innan dægurmenningar í garð fötlunar hefur 

einnig mikil áhrif á viðhorf og skilning innan samfélagsins. Skilningur er bundinn sjónarhorni 

og í ritgerðinni var rætt um skilgreiningar á annars vegar læknisfræðilega sjónarhorninu og 

hins vegar félagslega sjónarhorninu gagnvart fötlun. Barnes og Mercer (2001) skilgreina 

fötlun sem félagslegt hlutverk sem samanstendur af flestu því sem maðurinn hafnar í eigin 

sjálfsmynd. Thomson (Braddock og Parish, 2001: 38) bendir á hvernig samfélagið noti fötlun 

til að styrkja hugmyndir einstaklinga um „eðlileika“ sinn og nefnir máli sínu til stuðnings 

furðusýningar fyrri tíma.  

Í gegnum tíðina hefur fatlað fólk upplifað útilokun frá fullri samfélagsþáttöku vegna 

félagslegra og menningarlegra hindrana sem og neikvæðra viðhorfa og fordóma sem birtast 

meðal annars í menningarlegri orðræðu. Rannsóknir hafa sýnt að sjálfsmynd fatlaðra 

einstaklinga snýst ekki bara um fötlunina heldur hefur viðmót annarra áhrif á sýn 

einstaklingsins af sjálfum sér. Má í því sambandi benda á að Embla Ágústsdóttir telur að 

viðhorf samfélagsins séu meira fatlandi en nokkurn tímann skerðingin sjálf. Hanna Björg 

Sigurjónsdóttir (2008) bendir ennfremur á hvernig lífseigar staðalímyndir fötlunar hafi 

skaðleg áhrif á félagslega stöðu fatlaðs fólks og réttindi þeirra innan samfélagsins. Í staðinn 

fyrir að fatlað fólk streitist við að uppfylla staðalímyndir samfélagsins um líkama, telur 

Shakespeare (2006) að það eigi frekar að skora þráhyggju samfélagsins á hólm og skilgreina 

sjálft sig út frá sinni upplifun af fötlun. 

Líkamsímyndir samfélagsins og hugmyndir um rétt útlit setja mark sitt á upplifun 

unglinga af því að fullorðnast. Unglingsárin eru mótunarár einstaklings þar sem hann er hvað 

móttækilegastur fyrir utanaðkomandi hugmyndum.  Álit annarra skiptir oft meira máli en 

eigið og það er mikilvægt að passa á réttan hátt inn í samfélagið. Brumberg (1997)  bendir á 

að unglingar sjái gjarnan fyrir sér fullkomið líf í tengslum við fullkominn líkama. Fötluðum 

unglingum er það jafn mikilvægt og ófötluðum að skilja sig ekki frá hópnum en það getur 

verið erfitt og jafnvel ómögulegt vegna viðhorfa samfélagsins. Í skrifum Sally French (2004) 

kemur fram að algengt sé allt frá barnæsku að reyna að fela skerðinguna til að verða ekki fyrir 

aðskilnaði. Priestley (2003) bendir á að bilið milli fatlaðra og ófatlaðra barna aukist enn frekar 

á unglingsárunum. Fatlaðir unglingar hafi ekki sömu möguleika á þáttöku í 

unglingamenningunni og ófatlaðir jafnaldrar þeirra auk þess sem líkamlegar og félagslegar 

hindranir geti komið í veg fyrir að fatlaðir unglingar myndi náin vinatengsl. Ofverndun 

foreldra þegar að kemur að kynverund og kynímynd er algengari í garð fatlaðra unglinga og 

getur það skilið enn frekar á milli fatlaðra og ófatlaðra unglinga en Bonnie (2004) talar um að 

algengt sé að fatlað fólk sé álitið kynlaust. Skilaboð samfélagsins varðandi tjáningu 

kynverundar fatlaðs fólks eru á þá leið að slík tjáning sé ekki við hæfi. Kynímynd er nátengd 

sjálfsmynd og Priestley minnist á að margt fatlað fólk telji sig  álitið minna aðlaðandi og að 

líkami þeirra sé óæskilegur í samfélagsumræðu. Bæði Embla Ágústsdóttir og Freyja 

Haraldsdóttir (2007) upplifa að samfélagið geri ekki ráð fyrir þeim sem kynverum og telja að 

það hafi haft djúpstæð áhrif á sjálfsskilning þeirra. Af umræðunni sést að þolinmæði og 

skilning skortir gagnvart þeim sem falla ekki að líkamsnormi vestræns samfélags og að breyta 

þarf ríkjandi hugmyndum í garð fatlaðra og fagna fjölbreytileikanum. Óraunhæft er að ætlast 

til þess að allir falli að tilbúinni staðalímynd líkama, hvað þá að það sé grundvöllur útilokunar 

og fordóma innan samfélagsins. 

